
Вобразы нябесных аб'ектаў у паэзіі Максіма Багдановіча 

Постаць М. Багдановіча з’яўляецца знакавай для беларускай літаратуры. 
Паэт здолеў знітаваць народныя літаратурныя традыцыі і сусветныя здабыткі ў 
галіне прыгожага пісьменства. Кожны элемент вобразнай сістэмы мастака 
звязаны з яго светапоглядам. Малюнак светабудовы абавязкова ўтрымлівае 
вобразы нябесных аб'ектаў як кампанент прасторавых вобразаў. У паэзіі 
М. Багдановіча гэтыя вобразы адыгрываюць значную ролю. У яго вершах можна 
сустрэць шэраг касмаганізмаў (тэрмін Н. Жоравай для абазначэння найменняў 
нябесных аб'ектаў): сонца, месяц, маладзік, метэор, камета, зара, вясёлка, неба, 
хмары, зоркі і інш. Засяродзім увагу на найбольш значных.  

Культ сонца – распаўсюджаная з'ява ў розных народаў свету, у тым ліку ў 
беларусаў. Традыцыі шанавання сонца заснаваны на разуменні яго вялікай сiлы 
даваць жыццё ўсяму існаму, несці ў сабе пачатак жывога. Значнасць вобраза 
сонца замацавалася высокай частотнасцю гэтага касмаганiзма ў вершах 
М. Багдановiча. Сонца выступае сімвалам надзеі, абуджэння, адраджэння: «Не 
згасла сонца! Сонца гляне, / Усіх падыме ада сна» [1, с. 110]; «І пылалі па 
нашаму краю лясы, / Покуль сонца здалела ўсё ў ім асвяціць» [1, с. 113]; «Але, 
як устане сонца, ўраз прачнецца дух народны, / І засвеціць ясна!» [1, с. 115]. У 
М. Багдановіча Сонца – сімвал дабра, ісціны, дакрануўшыся да якой, немагчыма 
наракаць на лёс: «Ды што мне цемень вечнай ночы, / Калісь глядзеў на сонца я» 
[1, c. 140]. Менавiта сонца вырашае ўсе справы зямныя: «І нясецца за сонцам 
зямля» [1, с. 278]. Аўтар падкрэслівае далучанасць чалавека да руху Сусвету і 
яго падпарадкаванасць сусветным законам быцця. Нябесныя свяцілы для аўтара 
– неад'емны элемент светаўпарадкавання, яго канстанты: той край, дзе «сонца 
краснае не ззяе, зарнiца ясная не блiшча» [1, c. 92] М. Багдановiч называе 
выклятым востравам, што сугучна народнаму светапогляду. 

Вялiкую ролю ў стварэннi выразнасцi ў мастацкiм тэксце адыгрывае 
зварот паэта да фальклорна-песенных матываў. Продкi беларусаў выяўлялі 
гармонію Сусвету ў сваіх традыцыйных занятках, побыце. Сонца здаўна было 
асноўным элементам у арнаментыцы. У вершы «Цёмнай ноччу лучына 
дагарала…» жанчына вышывае кашулю хлопцу: «Пасярэдзіне – сонейка, / 
Навокал зоры дробныя» [1, с. 277]. Заход сонца сiмвалiзуе канец не толькi дня, 
але i жыцця: «Мае ніткі неяк памяшаліся, / Cонца яркае скацiлася, – / У вачах 
памуцілася» [1, c. 277]. Але часцей заход сонца не асацыіруецца аўтарам са 
смерцю: «І роўна мілымі зрабіцца / Здалеюць яркі блеск і цень, / Той дзень, што 
мае нарадзіцца, / І знікшы дзень» [1, c. 60]. 

Сувязь з народнай творчасцю адлюстравана і на ўзроўні азначэнняў да 
касмаганізма сонца: светлае, залатое, краснае, святое. Функцыянальныя 
характарыстыкі сонца раскрываюць яго ўласцівасці і могуць выражацца: а) 
дзеясловамі свячэння: што ты, сонца, свеціш; сонца ўсё асвяціла; сонца [не] 
блішча; сонца [не] ззяе; зіхаціць; блеск ясны сонца; б) дзеясловамі руху, якія 
ўказваюць на спосаб перамяшчэння касмічнага аб'екта па небе (у тым ліку 
дзеясловамі з'яўлення і знікнення): сонца ляціць, сонца прагляне, сонца ціха 
скацілася, сонца зайшло; в) дзеясловамі, якія адлюстроўваюць спецыфічныя 
рысы, уласцівыя толькі дадзенаму касмічнаму аб'екту: сонца грэе, сонца дае нам 

РЕ
ПО
ЗИ
ТО
РИ
Й БГ

ПУ



цяпло; г) метафарамі-адухаўленнямі, якія прадстаўляюць сонца, як жывую 
істоту: напілося сонца, паласу агнявую на захадзе сонца праводзе, сонца веер 
развярне ў небе; д) дзеясловамі, якія абазначаюць дзеянні, утвораныя іншымі 
аб'ектамі, але з непасрэдным уздзеяннем сонца: ад светла сонца ззяе сталь і 
медзь, ад сонейка цвяты расцвітаюць, ад яго ж яны й пасыхаюць.  

Зоркі і месяц – пейзажныя дамінанты ночы ў многіх вершах паэта. 
М. Багдановіч апісвае пару, «калі Сусвет нібы напаказ выстаўляе свае таямніцы і 
загадкі. Але паэтам змроку, ночы Багдановіча не назавеш» [3, c. 23]. 
Азначальныя характарыстыкі касмаганізма месяц датычацца вонкавых якасцей 
дадзенага нябеснага цела. У колеравай гаме месяца (у тым лiку i яго святла) 
пераважаюць белая, бледная, серабрыстая, бледна-сiняя фарбы: месяц белы 
заплаканы свецiць, месяц бледны гарыць, месяц зялёны хутка стане снегавым, 
срэбнымi рожкамi iмглiцца маладзiк, маладзiк бледна-сiнi. Аднак М. Багдановiч 
даволi актыўна выкарыстоўвае i «агнявыя» фарбы: чырвоны маладзiк, месяц 
чырвона-жоўты, месяц свецiць залатым сярпом. Паводле формы месяц 
малюецца круглым, у выглядзе сярпа, рога, рожак: месяц круглы ўстаў на небе, 
месяц свецiць залатым сярпом, маркотныя месяца рожкі зіхацяць. 

Функцыянальныя характарыстыкі месяца заключаюцца ў выбары 
М. Багдановічам дзеясловаў: а) свячэння, у тым ліку і метафарычнага: месяц 
зіхаціць, месяц свеціць, месяц брызне серабром; месяц стуль на поле 
празрысты светлы стоўп спусцiў, месяц правёў светлы шлях, месяц бледны 
гарыць; месяц блiшчыць; б) уласна руху, якія накіраваны на адлюстраванне 
асаблівасцей з’яўлення і знікнення касмічнага аб’екта ў небе: месяц выплыў над 
змрочнай зямлёй, у небе месяца праглянуў бледны рог, сумна плыве маладзік 
бледна-сіні, знікне маладзік з нябёс. Рух месяца ў небе паэт параўноўвае з рухам 
чоўна па вадзе, таму малюе гэты вобраз з дапамогай дзеясловаў семантычнай 
сферы «вада». Большасць канструкцый з касмаганізмам месяц і яго варыянтам 
маладзік пабудаваны па схеме «фон – аб'ект»: сумна плыве маладзік бледна-сіні 
ў небе вячэрнім, у небе месяца праглянуў бледны рог, маладзік знікне з нябёс; в) 
метафар-адухаўленняў: заплаканы месяц зоркі аглядае, месяц пакрые палі 
палітом, месяц маркотны свяцiў, месяц белы заплаканы свецiць.  

Касмаганізм месяц сустракаецца як частка параўнальных канструкцый: 
«Як месяц зiхацiць адбітым светам, – / Так вершы ззяюць даўняю красой!» [1, 
c.143]; «Ты быў, як месяц адзінокі: / Самотна жыў, самотна ўмёр. / Хоць свет і 
людны і шырокі, – / Ты быў, як месяц, адзінокі» [1, c. 104]. Месяц асацыіруецца 
М. Багдановічам з адзінотай. Прыведзеныя параўнальныя канструкцыi 
раскрываюць вобраз не самога касмаганiзма месяц, але з яго дапамогай даюць 
характарыстыку iншаму прадмету. Сустракаюцца канструкцыі, якія, наадварот, 
накiраваны на раскрыццё вобраза месяца праз iншыя аб'екты: «Месяц <…> /  
Ўвесь чырвона-жоўты, быццам / Пугачова вока» [1, c. 85]; «Кінь вечны плач 
свой аб старонцы! / Няўжо жа цёмнай ноччу ты / Не бачыш, што глядзіцца сонца 
/ Ў люстэрка – месяц залаты?» [1, c. 110]. У згаданым вершы параўнанне 
ўваходзіць у склад алегорыі. М. Багдановіч-філосаф уключыў месяц у 
семантычную апазіцыю: ноч – дзень, цемра – святло, месяц – сонца. Але ён 
падкрэслівае, што месяц – адбітак сонца, што няма ночы без дня, як і цемры без 
святла, адно абавязкова прыйдзе на змену другому. Таму гучанне верша 

аптымістычнае. Такім чынам, касмаганізм месяц можа ўжывацца паэтам і са 
станоўчай, і з адмоўнай канатацыяй. 

Побач з месяцам часткай малюнка начнога неба з'яўляюцца зоры. Для 
гэтага касмаганізма М. Багдановіч выкарыстоўвае розныя назвы – зорка, звязда, 
знічка, часцей у форме множнага ліку: блішчыць у небе зор пасеў, зоры на 
небасхіле, зоркі гараць у небе, у небе зоркі ад марозу пахаладзеўшыя дрыжаць, 
не злічыць у небе ясных зорак. Паэт ужывае шматлiкiя метафарычныя спалучэннi 
для назвы россыпу зор, іх колькасці: канфецi зорак, пацеркi зор, пыл зор, зор 
пасеў, хараводы зорак, зор грамада.  

Пры апісанні зорак акцэнтуецца ўвага на: а) іх форме і памеры: навокал 
сонейка зоры дробныя, зоры маленькія свецяць, гляньце на буйныя зоркі, зорак 
дрыжачых вянкі, заззяе серабром iголак, іскрацца зорак сняжынкі; б) на 
колеры: колеравая гама пры апісанні зор няяркая – сiні i яго адценнi, белы 
(серабрысты) колер: бледнаваты свет зор сiнiх, зоркi зiрнуць сiняватыя, 
хараводы сiняватых зорак, срэбны пыл зор, бледны бляск зоркi.  

Функцыянальныя характарыстыкі касмаганізма зорка могуць выражацца: 
а) дзеясловамі свячэння, якое паэт малюе словамi, што ўваходзяць у 
семантычную сферу «агонь»: бледны блеск зоркi зiяе, узор прыгожы пекных зор 
гарыць, iскрацца зорак сняжынкi, блiшчыць у небе зор пасеў, зоркі гараць у 
небе, зоры цёмныя загараюцца. М. Багдановiч, каб падкрэслiць iнтэнсiўнае або, 
наадварот, слабае свячэнне зорак, ужывае адпаведна дзеясловы залiцца i 
сачыцца, якiя звычайна характарызуюць стыхiю вады: залiлося зоркамi неба, 
залiлiся слязамi нябёсы, сачыўся бледнаватых зор сiнi свет. Мастацкi вобраз 
ствараецца словамі супрацьлеглых семантычных палёў – агню i вады; б) 
дзеясловамі руху (стану ў прасторы), якія перадаюць асаблівасці перамяшчэння 
нябеснага цела па небе: зорка Венера ўзышла над зямлёю, знічка коціцца 
агністаю слязой, у небе ціха зоркі расцвілі, у вадзе зоры адбіваюцца. Вельмi 
рэльефна ў творах паэта абазначаны вобраз мiгатлiвых зорак. М. Багдановiч 
перадае гэты стан паслядоўна дзеясловам дрыжаць i прыметнiкам дрыжачы: 
зоркi пахаладзеўшыя дрыжаць, зор дрыжачы срэбны пыл, дрыжаць ад ветру 
зоркі нада мною. Рух зорак можна назiраць, калi яны зрываюцца з неба i 
падаюць. У М. Багдановiча гэты вобраз ствараецца дзеясловам кацiцца: знiчка 
коцiцца агнiстаю слязой, сляза пакацiлася ўнiз; в) метафарамі-
адухаўленнямі: зоры бачаць, як людзі тонуць, зоры пэўны пуць казалі, і звязда 
блаславіць труд; г) дзеясловамі, якія абазначаюць дзеянне чалавека, 
лірычнага героя, накіраванае на ўспрыманне зорак: не злічыць у небе ясных 
зорак, кожную ночку на зорку дзівіцца буду ў далёкім краю, сачыць зорку, 
успомніць зорку яшчэ свет. Касмаганізм зорка М. Багдановіч прадстаўляе і праз 
перыфразы: слязінкі неба, брызгі золата ў небе, палаючыя ў вышыне агні; для 
абазначэння знічкі – сляза пакацiлася ўнiз, гарачая i агнiстая.  

Вобраз зор у паэта суправаджае і тэму кахання: «Цёмнавокая пані, канец! / 
Ёсць, накшталт вашых цёмных вачэй, / Зоры цёмны, што незнарок / Загараюцца 
ў змроку начэй» [1, c. 431]. М. Багдановіч верыў, што занатаваныя ў вершы 
пачуцці, як зоркі, будуць жыць вечна. Жаданне выказаць вечнасць ззяння 
пачуцця да сваёй каханай выявілася ў вершы «Двайняткі» [1, c. 434], дзе вобраз 
зорак-двайнятак – узор для паэта, на гэты раз – узор еднасці: «<...>Ёсць на небе 

двайняткі-зоры, / Каторыя так блізкі паміж сабой / І так суцэльна зліваюць сваё 
святло, / Што нам здаюцца адною зоркаю», «Доля іх – гэта наша доля». Матыў 
духоўнага злучэння каханых праз зорку гучыць і ў вядомым «Рамансе»: «Глянь 
іншы раз на яе (зорку Венеру. – С.Л.) – у расстанні / Там з ёй зліём мы пагляды 
свае... / Каб хоць на міг уваскрэсла каханне, / Глянь іншы раз на яе...» [1, c. 78]. 

На думку А. Лойкі, «становячыся філасофскай, рэфлексійнай, любоўнай, 
інтымнай, лірыка Максіма Багдановіча ніяк не траціла сваёй сацыяльнай, 
патрыятычнай, грамадзянскай, маральнай завостранасці» [2, c. 46], і праз вобраз 
зор гэта прасочваецца лепшым чынам. Зоркі – вышэйшыя за сонца. Гэта  
прыгожае, высокае, чыстае аблічча Вечнасці, якое падкрэслівае марнасць 
чалавечай мітусні: «Бачыце гэтыя буйныя зоркі, / Ясныя зоркі Геркулеса? / Да іх 
ляціць наша сонца <...> Нашто ж на зямлі / Сваркі і звадкі, боль і горыч, / Калі 
ўсе мы разам ляцім да зор?» [1, c. 278]. Асацыяцыя зорак з чысцінёй і 
прыгажосцю падкрэсліваецца параўнаннем: «І вее верш мой дзіўнай казкай, / І 
ясны ён, як зорак сны» [1, c. 110]. Вобраз зоркі нітуе бездань Сусвету і чалавека. 
Зорка – увасабленне мар, а менавіта марамі было напоўнена жыццё паэта: пра 
радзіму, пра каханую, пра будучыню. Мары былі для хворага творцы гаючай 
крыніцай натхнення. Зварот да вобраза зоркі – гэта спроба перадаць 
звышпачуццёвае праз канкрэтны асязальны вобраз. 

Такім чынам, вобразы нябесных аб'ектаў у паэзіі М. Багдановіча 
выступаюць не толькі канстантамі пейзажных апісанняў, але і сімвалічным 
увасабленнем аўтарскіх сэнсаў, арыенцірамі малюнка светабудовы.  

